
PISA testi 

Annotatsiya: Mazkur maqolada PISA tadqiqotidan koʻzlangan asosiy maqsad, 

taʼlim siyosati, oʻquvchilarning kreativ fikrlash borasida xalqaro taqqoslash, PISA 

tadqiqotlari doirasida matematik savodxonlikni baholashdagi muammolar haqida 

batafsil bayon qilingan. 

Kalit soʻzlar: PISA tadqiqoti, kreativ fikrlash, matematik savodxonlikni 

baholash. 

 

Kirish: 

PISA diqqatni oʻn besh yoshli oʻquvchilardan mantiqan kutish mumkin boʻlgan 

kreativ fikrlash jarayonlariga qaratadi. Uning maqsadi oʻta ijodkor shaxslarni aniqlab 

olish emas, balki gʻoyalarni ifoda etish va aniqlashda oʻquvchilar naqadar kreativ 

fikrlay olishini, bu koʻnikma, oʻz navbatida, oʻquv jarayoniga, maktab faoliyatiga va 

taʼlim tizimining boshqa jihatlariga qanday bogʻliq ekanligini tahlil qilishdir. PISA 

tadqiqotidan koʻzlangan asosiy maqsad, taʼlim siyosati va tizimiga yaqqol natijalarga 

ega, oʻquvchilarning kreativ fikrlash borasida xalqaro taqqoslash mumkin boʻlgan 

maʼlumotni taqdim etishdir.  

Adabiyotlar tahlili va metodologiya: 

PISA tadqiqotida kreativ fikrlash yordamchi omillarining murakkab turkumi 

borasida maʼlumot yigʻish qiyin, lekin amalga oshirsa boʻladigan ishdir. PISA ikki 

qismdan iborat: test va soʻrovnoma. Test qismi oʻquvchilar gʻoya berish, uni tahlil 

etish va takomillashtirish bilan bogʻliq vazifalarda oʻzlarining ijodiy yondashuv 

kognitiv jarayonlarini naqadar ishga sola olishlari haqida maʼlumot beradi. 

Soʻrovnoma ushbu maʼlumotni oʻquvchi kreativ fikrlashining boshqa yordamchi 

omillari borasidagi maʼlumot bilan, jumladan, ijodiy yondashuv, maktab muhiti 

haqidagi tasavvurlari, maktab va uning tashqarisida shugʻullanadigan faoliyat kabi 

maʼlumotlar bilan toʻldiradi. 

Baholashda baʼzi yordamchi omillar boshqalariga qaraganda yaxshiroq 

yoritilgan. Masalan, hamkorlikda ishlash koʻnikmasi ijodiy fikrlashning muhim 

yordamchi omili boʻlsa ham, tashkiliy va texnik muammolar sababli u PISA 

tadqiqotida toʻgʻridan toʻgʻri oʻlchanmaydi.  

Natijalar: 

PISA - oʻquvchilar yutuqlarini xalqaro baholash dasturi doirasida koʻp yillar 

davomida olib borilgan tadqiqotlar natijasi oʻlaroq, quyidagi xulosalarga kelingan: 

- Dunyoning aksariyat oʻquvchi yoshlari XXI asrda yashashga tayyor emas, yaʼni 

zamonaviy jamiyat ehtiyojlaridan kelib chiqqan kompetentsiyalariga toʻliq ega 

emaslar; 

-maktab taʼlimi koʻp jihatdan bu kompetentsiyalarni shakllantirishga 

yoʻnaltirilmagan; 

- oʻquvchilar egallagan bilim va koʻnikmalarini qayerda ishlatilishini 

bilishmaydi; 

- darsliklar va undagi oʻquv topshiriqlari mazmuni ham bunday vazifani 

bajarishga moʻljallanmagan. 

Muhokama: 

Oʻzbekistonda 2021-yilda oʻtkazilishi moʻljallanayotgan PISA tadqiqotlari 

doirasida matematik savodxonlikni baholashda quyidagi muammolarga duch 

kelishimiz mumkin:  

- darsliklarda PISA topshiriqlariga oʻxshash masalalarning yoʻqligi yoki kamligi 

sababli, oʻquvchilarda bunday amaliy faoliyatlarni amalga oshirish tajribasining 

yetishmasligi oqibatida PISA tadqiqotlari natijalari past boʻlishi mumkin;  

- PISA topshiriqlari odatda uzundan-uzun matnlar yordamida tasvirlanib, 

ulardagi real vaziyat va muammolarni hal qilish usulini tanlash uchun matematikaning 

qaysi boʻlimiga murojaat qilish haqida koʻrsatmalar yoʻq; 

- mamlakatimiz maktablari matematika fani oʻquv dasturi PISA tadqiqotlarining 

matematik savodxonlikni baholash dasturi mazmuni va ketma-ketligidan farq qiladi. 

PISA sinovlarida hali oʻtilmagan mavzular boʻyicha topshiriqlar ham berilishi 

mumkin; 

- PISA topshiriqlarining berilishi va unga javob berishning oʻzgachaligi ham  

oʻquvchilarda maʼlum qiyinchiliklarni tugʻdiradi.  

- sinovning kompyuter asosida oʻtkazilishi esa kompyuterda ishlash va baʼzi 

maxsus ilovalardan foydalanish koʻnikmalarini ham talab etadi. Baʼzi interaktiv 

topshiriqlarni bajarish oldindan bunday topshiriqlar bilan tanish boʻlish va ularda 

ishlash dasturidan foydalanish koʻnikmalarining shakllanganligiga ham bogʻliq 

boʻladi. 

Xulosa: 

Xulosa oʻrnida shuni aytish joizki, PISA topshiriqlarini yechish uchun 

matematikada chuqur bilim va koʻnikmalarni talab qilinmaydi. Lekin, oʻzlashtirilgan 

muayyan bilim va koʻnikmalarni hayotiy vaziyatlarga qoʻllashga juda katta eʼtibor 

beriladi. Ularni fakultativ kurs mashgʻulotlarida ham muhokama qilish tavsiya etiladi. 

Shuningdek, matematika fanidan loyiha ishlariga ham alohida eʼtibor qaratish lozim.  

